
1. INTRODUCCIÓN

Actualmente, temos unha sociedade na que os cambios tecnolóxicos van axiña e 
alteran  o  noso  estilo  de  vida  e  os  nosos  hábitos  de  consumo.  Todos  estes 
desenvolvementos,  que  teñen  moitos  aspectos  positivos,  provocan  en  non  poucas 
situacións que os/as usuarios/as, consumidores/as descoñezan determinados produtos 
ofertados polo mercado.

O ritmo de vida implica que en moitas ocasións solicitemos estes servizos por moitos  
factores, tales como soidade, tristura, problemas financeiros, depresión, culto ao corpo... 
Os prestadores de determinados tipos de servizos como esotéricos, eróticos, contactos, 
clubs,  amigos,  descargas  e  concursos,  entre  outros,  lograron  rendibilizar  os  seus 
negocios, ofrecendo os seus servizos a través desta técnica de comunicación.

Aínda que nos últimos anos teñen visto unha caída drástica nas reclamacións de 
cobramento  indebido  destes  servizos  ante  a  Oficina  de  Atención  ao  Usuario  de 
Telecomunicacións, os datos publicados recentemente pola Comisión de Supervisión de 
Servizos de Tarificación Adicional indican que máis do 56% de liñas 803, 806 e 807 
notificadas en 2009 foron eliminadas por violar o Código de Conduta.

Desde finais de 2009, os SMS Premium e os números 905 contan cos seus propios 
Códigos  de  Conduta,  tras  ser  declarados  servizos  de  tarificación  adicional,  o  que 
garante a protección dos seus usuarios.

A Comisión Permanente da Comisión de Supervisión dos Servizos de Tarificación 
Adicional,  organismo  encargado  de  velar  polo  cumprimento  do  Código  de  Conduta 
vinculante para os prestadores destes servizos, presentou o informe sobre o volume de 
denuncias polo incumprimento do devandito Código no ano 2009.

O incumprimento do Código de Conduta supón a retirada do número de tarificación 
adicional ao prestador, mentres que o incumprimento reiterado é motivo de resolución 
do contrato entre o operador e o prestador.

A actividade  diaria  da  Oficina  Municipal  de  Información  ao  Consumidor  da  nosa 
cidade  constatou  que  o  descoñecemento  dos  consumidores  dos  servizos  que 
trataremos  ao  longo  desta  guía  provoca  conflitos  que,  en  moitas  ocasións,  afectan 
seriamente á economía dos usuarios.

Con  esta  guía  pretendemos  dar  a  coñecer  esta  forma  tan  peculiar  de  recibir 
determinados servizos e como debe de actuar un consumidor que sinta vulnerados os 
seus dereitos, analizando a normativa e explicando que son estes servizos, como se 
poden recibir, cal é a súa clasificación e como poden afectar á economía.

A normativa reguladora destes servizos experimentou novidades importantes durante 
o ano 2009, tal e como adiantamos, que veremos e analizaremos nesta guía, coa que 
seguro se mellorará a información dos nosos consumidores, xa que un consumidor 
informado é un consumidor responsábel.

2. CONCEPTO 

Son servizos de tarificación adicional aqueles servizos que levan consigo un cargo 
específico, un plus engadido, que se paga en concepto de remuneración ou pagamento, 
que recibirá o subscritor chamado pola prestación de determinados servizos que poden 
ser  de  información,  comunicación  ou  outros  e  aos  que  se  accede  marcando  un 
determinado código.

Supoñen  para  o  usuario  un  custo  máis  elevado  que  o  dunha  chamada 
telefónica normal, pois se está a recibir un determinado servizo.

Actualmente os códigos para acceder a este tipo de servizos son, o 803, 806, 807, 
905 e 907, diferenciando cada prefixo o contido do servizo.

Clasificación e códigos de acceso

803. Servizos exclusivos para adultos

806. Servizos de ocio e entretemento

807. Servizos Profesionais

905. Recepción de chamadas masivas

907.  Servizos prestados mediante sistema de datos 

Os  prefixos  803,  806,  807,  905  e  907  son  o  aspecto  máis  relevante  para 
identificalos, xa que poderá diferenciar o tipo de servizo ao que accede con só se 
fixar nas tres primeiras cifras do teléfono.

Ademais debe saber que... é obrigatorio que, unha vez se efectúe o descolgado da 
chamada nos servizos de voz e de televoto, unha locución informativa facilite ao usuario 
que chama a identidade do titular,  prezo máximo por minuto, información do tipo de 
servizo e indicación de se o servizo se dirixe a maiores de 18 anos.  Ademais,  nos 
servizos prestados sobre sistemas de datos, facilitarase a información na pantalla de 
inicio e en cada unha das sucesivas pantallas previas ao acceso ao servizo.

3. PARTES QUE INTERVEÑEN

Convén ter claro as partes que interveñen na prestación destes servizos:

✔ Subscritor ou usuario: é a persoa que ao marcar un determinado código 
(número) accede ao servizo, e o activa. É o usuario que realiza a chamada.

✔ Operador de acceso: é o operador responsábel da facturación e do 
cobramento dos servizos ao subscritor desde cuxa liña se realiza a chamada.

✔ Operador do servizo de rede de tarificación adicional: é o operador que ten 
asignado o número e un contrato co prestador do servizo para que este poida 
utilizalo.

✔ Prestador do servizo: é a persoa física ou xurídica, pública ou privada que 
subministra servizos de información, comunicación ou outros.

4. TIPO DE SERVIZOS

Os códigos de acceso telefónico actualmente atribuídos  para prestar  servizos  de 
tarificación adicional son, como dixemos, o 803, 806, 807, 905 e 907, sen prexuízo dos 
cales  o  órgano  administrativo  competente  poderá  atribuír,  a  partir  deste  momento, 
outros códigos distintos aos mencionados. Cada un destes códigos identifica un contido.

Clasifícanse así:

A) Servizos prestados por voz

 Código 803: servizos exclusivos para adultos

 Código 806: servizos de ocio y entretemento

 Código 807: servizos profesionais.

 Código 905: Recepción de chamadas masivas.Televoto (Concursos)

B) Servizos prestados mediante sistemas de datos (Internet)

 Código 907  abrangue todos os anteriores, distinguíndose o contido 
en función do cuarto díxito.

907 (1), (2), (3), (4), son servizos profesionais de ocio e entretemento

907 (5), (6), (7), (8) y (9), son servizos exclusivos para adultos

A) Servizos prestados por voz

 O código 803 estará destinado a prestar servizos exclusivos para adultos. 
O contido destes servizos está destinado exclusivamente a persoas maiores 
de 18 anos.

A publicidade deste tipo de servizos exclusivos para adultos deberá conter a 
frase:"Maiores de 18 anos. "

Nesta modalidade de servizos  indicarase de forma específica a  súa total 
prohibición a menores de 18 anos no menú de inicio ou introdutorio.

A publicidade  que  se  efectúe  destes  servizos  e  números  de  tarificación 
adicional  de  adultos  unicamente  se  poderá  incluír  nos  seguintes  medios 
publicitarios e tramos horarios:

 a) Televisión e radio entre as 24 horas e as 7 horas do día seguinte.

 b) Revistas ou publicacións que teñan como destinatarios os adultos.

 c) Servizos  de anuncios clasificados ou por  palabras dos xornais  de 
ámbito nacional ou local.

 d) Nos demais  medios e soportes,  sempre e cando non teñan como 
posíbeis  destinatarios,  atendendo  á  súa  difusión  e  contido,  a 
xuventude ou a infancia.

Ademais debe saber que... os servizos que se presten baixo este 
código terán unha duración máxima de 30 minutos.

 Código de acceso 806  estará destinado a prestar servizos de ocio e 
entretemento, entendendo por tales todos aqueles que teñen por obxecto a 
diversión, o pasatempo... ou en moitos casos, servizos de contido esotérico, 
astrolóxico ou cartomancia, entre outros.

Na publicidade debe realizarse unha recomendación relativa  á  idade dos 
destinatarios aos cales vai dirixido o servizo.

Naqueles supostos nos que o contido do servizo de ocio ou entretemento se 
destine a persoas maiores de  18 anos,  indicarase  de forma expresa a 
devandita circunstancia no menú de inicio.

Toda promoción ou publicidade realizada para este suposto deberá conter a 
frase, de forma completa, maiores de 18 anos.

  Código de acceso 807 estará destinado a prestar servizos profesionais. 
A  xeito  de  exemplo  poderían  ser  servizos  prestados  por  avogados, 
psicólogos,  médicos,  veterinarios,  consultores...  ou calquera outro  servizo 
profesional.

Os prestadores de servizos facilitarán a seguinte información:

 a) A fonte de información, experto ou persoa cualificada,

 b) A identificación do prestador do servizo e os seus datos rexistrais,

 c) Aqueles servizos proporcionados por profesionais ou expertos que 
para o exercicio da súa actividade estean obrigados a pertencer a un 
Colexio Profesional deberán informar do título académico oficial ou 
profesional  co  que  conten,  e  deixar  constancia  do  número  de 
colexiación do profesional responsábel.

A prestación dos seguintes servizos deberán cumprir,  ademais,  os 
seguintes requisitos con carácter previo á súa prestación:

 Os  servizos  prestados  por  profesionais  que  faciliten  calquera 
forma  de  asesoramento  médico  e/ou  psicolóxico  aos  usuarios 
deberán  ter  obtido  do  seu  respectivo  Colexio  Profesional 
certificación previa que avale e garanta o contido do servizo de 
tarificación  adicional  que  se  vai  prestar,  e  ao  profesional  ou 
profesionais  que  atenderán  as  chamadas  dos  usuarios,  con 
indicación  do  número  ou  números  de tarificación  adicional  por 
medio dos cales se prestará o servizo.

 Os servizos prestados por profesionais que faciliten ou informen 
de  recomendacións dietéticas ou de calquera outra índole, 
vinculados  á  saúde  ou  ao  benestar  do  consumidor 
unicamente  poderán  ser  prestados  por  médicos  colexiados  ou 
profesionais adscritos a un Colexio Profesional.

Ademais debe saber que...

 a) Non poderán utilizarse números con tarificación adicional para a 
prestación  de  servizos  de  atención  ao  cliente  ou  postvenda 
vinculados á adquisición dun ben ou a prestación dun servizo.

 b) Non  se  poderán  ofrecer  servizos  de  asistencia  técnica,  de 
reparacións  ou  substitución  de  bens  e  servizos,  dentro  do 
período  de  garantía  legal  destes,  a  través  dun  número  de 
tarificación adicional.

 c) Os  servizos  destinados  a  solicitar  ou  ofrecer  emprego  ou 

traballo, directa ou indirectamente, xa sexa remunerado ou sen 
remunerar  non  poderán  ofrecerse  por  medio  de  chamadas  a 
números de tarificación adicional.

 O Código de acceso 905  estará destinado a prestar servizos baseados 
na recepción de chamadas masivas.

Os  concursos  televisivos  cuxa  función  principal  sexa  a  participación  dos 
espectadores deberán ofrecerse de forma exclusiva baixo o código 905, por 
tratarse de servizos susceptíbeis de xerar tráfico masivo. Para os efectos 
de garantir  a máxima transparencia para os usuarios,  estes concursos ou 
sorteos  deberán  mostrar  na  pantalla  en  todo  momento  o número  de 
chamadas  que  se  produciron  nos  últimos  10  minutos,  debendo 
actualizarse  así  mesmo polo  menos  cada  10  minutos. O  número  de 
chamadas deberá presentarse na pantalla na parte superior do receptor de 
televisión, cun tamaño que sexa polo menos da metade do número que se 
publicita,  e de modo que o seu visionado sexa percibido polo  espectador 
independentemente das cores, os fondos ou outros elementos.

B) Servizos prestados mediante sistema de datos

 O código 907 está destinado a ofrecer servizos a través do sistema de 
datos que poderán ser servizos profesionais, de ocio, de entretemento ou 
clasificados para adultos. O cuarto díxito é o que establece a clasificación de 
servizos, de forma que para os profesionais, ocio e entretemento a cuarta 
cifra poderá ir desde cero até catro, mentres que os servizos clasificados 
para adultos terán como cuarta cifra do cinco ao nove.

5. DEREITOS DOS USUARIOS DOS STA

Desconexión Do Servizo

Os  operadores  que  presten  o  servizo  telefónico  dispoñíbel  ao  público  deberán 
garantir  aos  seus  subscritores o  dereito  á desconexión de chamadas  a  servizos  de 
tarificación adicional.

Sobre a forma de exercitar este dereito, o subscritor deberá comunicar ao operador a 
súa intención de desconectarse de determinados servizos. O exercicio deste dereito  
será gratuíto.

O operador deberá proceder á devandita desconexión como máximo no prazo de 
dez  días  desde  a  recepción  da  comunicación  do  subscritor e  se  a  devandita 
desconexión  non  se  producise  tras  eses  dez  días  por  causas  non  imputábeis  ao 
subscritor, os custos derivados do servizo cuxa desconexión se solicita serán de cargo 
do operador.

Ademais,  os operadores deberán informar os usuarios deste dereito,  polo que as 
facturas deberán reflectir a posibilidade de desconectarse dos servizos de tarificación 
adicional, polo menos dúas veces ao ano.

Garantía De Mantemento

A desconformidade ou desacordo dun subscritor  coa facturación dos servizos  de 
tarificación adicional non poderá dar lugar á suspensión do servizo telefónico sempre 
que o subscritor pague o importe deste, excluída a remuneración que corresponda aos 
prestadores  do  servizo  de  tarificación  adicional  por  todos  os  conceptos  relativos  á 
prestación dos servizos de tarificación adicional (información, comunicación ou outros).

Non  obstante,  será  necesario  que  presente  unha  reclamación  ante  as  Xuntas 
Arbitrais de Consumo ou ante a Secretaría de Estado de Telecomunicacións e para a 
Sociedade  da  Información  e  que,  mentres  se  estea  a  substanciar  a  devandita 
reclamación, consigne fehacientemente o importe debido, entregando o correspondente 
resgardo ao operador. O devandito importe comprenderá a parte que corresponda ao 
prestador de servizos de tarificación adicional en concepto de remuneración polo servizo 
prestado.

Desglose Da Factura

A factura que o operador de acceso presente ao cobramento ao subscritor deberá 
analizarse en conceptos independentes por cada un dos servizos facturados, de forma 
que deberá separar e reflectir fielmente a parte correspondente ao servizo telefónico 
dispoñíbel  ao  público,  que  inclúe  o  servizo  de  rede  de  tarificación  adicional,  cuxa 
prestación  corresponde  aos  operadores,  da  parte  relativa  á  remuneración  que 

corresponde  ao  prestador  de  servizos  de  tarificación  adicional  polo  servizo  de 
información ou comunicación prestado.

Na  parte  da  desagregación  correspondente  ao  servizo  de  información  ou 
comunicación  deberá  figurar  a  identificación  da  persoa  física  ou  xurídica  titular  do 
número telefónico chamado, así como o seu número ou código de identificación fiscal, 
segundo proceda.

Non obstante,  cando  o  operador  de  acceso non  poida efectuar  a  desagregación 
porque descoñeza que parte do prezo total facturado corresponde ao servizo telefónico 
dispoñíbel ao público e cal corresponde ao servizo de información, poderá optar por 
indicar na parte da desagregación correspondente ao servizo telefónico a disposición ao 
público o prezo por minuto da chamada metropolitana se a orixe desta é un terminal 
fixo, ou o de menor contía de móbil a fixo se a orixe é un terminal móbil, excluíndo, se é 
o caso, o prezo de establecemento da chamada.

Así mesmo, cando o operador de acceso descoñeza a identidade do prestador do 
servizo  de  tarificación  adicional,  deberá  informar  na  factura  sobre  a  identidade  do 
operador de rede de tarificación adicional, co obxecto de que o usuario poida dirixirse a 
este e solicitar a identificación do prestador do servizo de tarificación adicional en nome 
e por conta do cal se lle facturou, debendo proporcionarlle o operador tal información.

Ademais  debe saber  que... o  usuario  non  poderá  ser  suspendido  do 
servizo  telefónico  se  paga  o  importe  analizado  relativo  ao  servizo  telefónico. 
Consecuentemente terá dereito á devolución, se tivese efectuado o pagamento do resto 
dos conceptos englobados na factura distintos do correspondente ao servizo telefónico 
a disposición do público, cuxo cobramento polos acredores deberá tramitarse polas vías 
ordinarias distintas ás do cobramento da factura de telecomunicacións.

Dereito De Información

 Sobre prezos

A publicidade que inclúa un número de tarificación adicional, deberá informar 
o usuario do prezo máximo por minuto, cando se facture por tempo, ou do 
prezo total da chamada nos demais casos, con independencia do día e da 
franxa horaria na que se realice a devandita chamada.

O  referido  prezo  máximo  por  minuto  ou  por  chamada  deberase  indicar 
reflectindo  o  importe  do  servizo,  tanto  desde  teléfonos  da  rede  fixa  como 
desde a rede móbil.

Ademais e co fin de que o consumidor poida apreciar o custo real do servizo, 
a  información  relativa  a  prezos  deberá  presentarse  exhibindo  o  prezo  por 
minuto ou por chamada, impostos incluídos, de modo que non requira maior 
indagación.

 Durante o servizo

Nos servizos de voz, inmediatamente despois de producirse o descolgado da 
chamada,  deberase informar  o  usuario  que chama,  no menú de inicio,  do 
seguinte:

 1. Identidade do titular do número telefónico chamado: nome e apelidos 
ou denominación social e enderezo para os efectos de notificación.

 2. Información do prezo máximo por minuto da chamada, tanto desde a 
rede fixa como desde a rede móbil,  debendo axustarse á seguinte 
fórmula:  O prezo máximo por minuto desta chamada é de X A ou  
fracción de A se chama desde un teléfono fixo e de Y A ou fracción  
de A se chama desde un teléfono móbil, impostos incluídos.

 3. Naqueles  casos  en  que  a  tarificación  do  servizo  se  realice  por 
chamada, indicarase o custo total da chamada, tanto desde a rede 
fixa como desde a rede móbil, impostos incluídos.

 4. Información xenérica do tipo de servizo que se ofrece.

 5. Indicación de se o servizo se dirixe a maiores de 18 anos.

A citada información deberá proporcionarse mediante unha locución, xa sexa 
facilitada  en  directo  ou  de  forma  pregravada,  cuxa  duración  será  como 
máximo de 15 segundos. Unicamente se facturará ao usuario que chama a 
tarifa soporte da comunicación durante a locución e no período de garda de 5 
segundos  desde  que  esta  finalice,  aplicándose  a  partir  deste  instante, 
ademais,  a compoñente do prezo que retribúe o prestador  de servizos de 
tarificación adicional.

Ademais debe saber que... toda esta información deberá indicarse de 
forma clara,  precisa e dunha soa vez,  evitando dilacións innecesarias que 
puidesen representar un atraso inxustificado na prestación do servizo.

Nos servizos prestados sobre sistemas de datos, a información a facilitar ao 
usuario na pantalla de inicio e en cada unha das sucesivas pantallas previas 
ao  acceso  por  este  aos  contidos,  incluirá,  polo  menos,  os  seguintes 
elementos:

 1. Prezo máximo por minuto do servizo.

 2. Número  telefónico  utilizado  para  acceder  aos  contidos  que  sexan 
obxecto da tarificación adicional.

 3. Características do servizo.

 4. Nome  e  número  de  identificación  fiscal  ou,  no  seu  caso, 
denominación social e código de identificación fiscal do prestador do 
servizo de tarificación adicional.

 5. Procedemento para dar fin á comunicación co servizo de tarificación 
adicional e para, se é o caso, restablecer o acceso a Internet a través 
do número de conexión inicial do usuario.

 6. Páxina Web desde onde o usuario poderá descargarse gratuitamente 
o  programa informático que avise e,  se aquel  o  require,  impida a 
instalación de programas marcadores non solicitados.

Toda  esta  información,  deberá  ofrecerse  de  forma  estática,  sen  ventás 
móbiles, nin pop ups.

Nos servizos de televoto, inmediatamente despois de producirse o descolgado 
da chamada, deberase informar ao usuario do seguinte:

 1. Nome ou denominación do prestador do servizo.
 2. Confirmación de que o voto foi contabilizado, se é o caso.
 3. Prezo total do servizo recibido, incluíndo impostos.

Ademais debe saber que... os servizos  de tarificación adicional, 
tanto prestados por voz como por datos, terán unha duración máxima de 
30  minutos  a  excepción  dos destinados á  infancia  e  xuventude e  os 
concursos que terán  unha duración  máxima de  oito  e  cinco  minutos 
respectivamente, e que unha vez transcorra o tempo máximo o prestador 
debe de cortar a chamada.

6. ESPECIAL REFERENCIA AOS CONCURSOS

Os concursos ou sorteos, independentemente do medio de comunicación utilizado, 
deberán realizarse por medio de números de tarificación adicional adscritos ao código 
806, salvo que polo seu contido deban ser adscritos aos códigos de acceso telefónico 
803 ou que, por  tratarse dun servizo con recepción de chamadas masivas, deba 
utilizarse o código 905.

Os  concursos  televisivos  cuxa  función  principal  sexa  a  participación  dos 
espectadores deberán  ofrecerse  de  forma  exclusiva  baixo  o  código  905,  por 
tratarse  de  servizos  susceptíbeis  de  xerar  tráfico  masivo.  Para  os  efectos  de 
garantir a máxima transparencia para os usuarios, estes concursos ou sorteos 
deberán mostrar na pantalla en todo momento o número de chamadas que se 
produciron nos últimos 10 minutos, debendo actualizarse así mesmo polo menos 
cada 10 minutos. O número de chamadas deberá presentarse na pantalla na parte 
superior do receptor de televisión, cun tamaño que sexa polo menos da metade 
do número que se publicita, e de modo que o seu visionado sexa percibido polo 
espectador independentemente das cores, os fondos ou outros elementos.

As bases dos concursos ou sorteos, así como a resolución destes, deberán estar 
depositadas  ante  un  notario  ou organismo público  competente  de modo que  sexan 
doadamente accesíbeis para os usuarios.

Ademais debe saber que...  as chamadas aos concursos ou sorteos non terán 
unha duración superior a cinco minutos e neste prazo o prestador deberá ter prestado 
efectivamente o servizo demandado polo usuario.

7  ÓRGANO  DE  CONTROL:  A  Comisión  de 
Supervisión de Servizos de Tarificación Adicional

A Comisión  de  Supervisión  dos  Servizos  de  Tarificación  Adicional  é  un  órgano 
colexiado de carácter  interministerial  integrado no Ministerio  de Industria,  Turismo e 
Comercio, á que se encomenda o desempeño das seguintes competencias:

✔ Elaboración,  aprobación e,  no seu caso,  modificación,  dun Código de 
Conduta  para  a  prestación dos  servizos  de  tarificación adicional,  que 
estará baseado nos principios da protección da infancia e da xuventude, 
así como na protección dos dereitos dos consumidores.

✔ Neste  Código  de  Conduta  estableceranse,  entre  outras  cuestións,  os 
criterios para a adscrición destes servizos a cada un dos códigos de tres 
ou  catro  cifras  que  se  atribúan  e  as  cláusulas  pertinentes  para  o 
cumprimento  das  obrigas  de  información  establecidas  no  punto  5  do 
apartado décimo oitavo,  así  como as condicións de prestación destes 
servizos ás que fai referencia o apartado décimo oitavo bis desta Orde.

✔ Control e seguimento do cumprimento do Código de Conduta, tanto por 
parte dos operadores como por parte dos prestadores de servizos de 
tarificación adicional.

A Comisión de Supervisión de Servizos de Tarificación Adicional, previa audiencia 
aos  interesados,  emitirá  un  Informe  no  que  se  especificarán  os  motivos  do 
incumprimento, a identificación das partes intervenientes na relación contractual, é dicir, 
o operador do servizo de rede de tarificación adicional e o prestador de servizos de  
tarificación adicional, e a determinación do número telefónico sobre o que se produciu o 
incumprimento 

8. RECLAMACIÓNS

Os usuarios dos servizos de tarificación adicional, ante calquera desconformidade 
coa  prestación  destes  servizos,  dispoñen  dunha  tripla  vía  segundo  se  trate  de 
reclamacións económicas, e/ou denuncias por incumprimento do Código de Conduta.

 Contra o operador de telefonía

 En primeiro lugar, diríxase ao departamento ou servizo de atención ao cliente 
da compañía, dentro do prazo dun mes desde o momento en que se teña 
coñecemento do feito que motive a queixa ou reclamación. (A compañía debe 
facilitarlle un número de referencia da reclamación).

 Se no prazo dun mes non recibiu resposta da compañía ou esta non lle é 
favorábel, pode acudir ás seguintes vías para seguir coa reclamación:

 Solicitar unha arbitraxe de consumo ante a Xunta Arbitral de Consumo de 
Galicia. A arbitraxe é un procedemento extraxudicial de conflitos que se 
caracteriza polo sometemento voluntario das partes.

 Formular reclamación ante a Secretaría de Estado de Telecomunicacións 
e para a Sociedade da Información, para o caso de que o usuario non 
estea acollido ao sistema arbitral.

 Tamén pode acudir á  vía xudicial, sempre e cando non solicitase unha 
arbitraxe de consumo, que fose aceptada pola outra parte. Se a contía é 
inferior a 900 € non require avogado nin procurador.

 Contra o prestador do servizo.

 Vía  arbitral,  para  os  supostos  de  indemnizacións  ou  reclamacións  de 
cantidades. A arbitraxe é un procedemento extraxudicial de conflitos que se 
caracteriza polo sometemento voluntario das partes.

 Vía xudicial, para os supostos de rexeitamento da arbitraxe. Se a contía é 
inferior a 900 € non require avogado nin procurador.

 Denuncia por irregularidades do código de conducta.

As denuncias  presentaranse coa documentación acreditativa,  número de teléfono 
que se denuncia,  motivos,  fotocopia da factura ante a Comisión de Supervisión dos 
Servizos de Tarificación Adicional.

9.  SERVIZOS  DE  TARIFICACIÓN  ADICIONAL 
BASEADOS NO ENVÍO DE MENSAXES.

Son os servizos de comunicacións electrónicas prestados tanto mediante mensaxes 
curtas de texto (siglas en inglés SMS), como mediante mensaxes multimedia (siglas en 
inglés MMS), que supoñan o pagamento polos usuarios, de forma inmediata ou diferida, 
dunha retribución, engadida ao prezo do servizo de envío de mensaxes sobre o que se 
soportan en concepto de remuneración pola prestación dalgún servizo de información, 
comunicación,  entretemento ou outros.  É dicir,  mensaxes polas que se presta algún 
servizo especial (por exemplo, concursos, descarga de melodías, logos, imaxes, etc.) e 
que levan consigo un custo engadido.

As mensaxes SMS Premium teñen un prezo superior ás mensaxes ordinarias, 
pois se paga un servizo de valor engadido.

Son moitos os medios de comunicación que publicitan estes servizos para 
descargas de moitas aplicacións, como xogos, tons e politons, logos, melodías, 
fondos de pantalla, iconas do móbil, horóscopos, chistes, poemas, contactos ou 
mesmo para participar nun sorteo ou concurso... "Se queres descargar a canción 
de moda envía a palabra XXXXX ao XXXXX". 

Neste tipo de servizos convén diferenciar as seguintes partes:

• Subscritor ou usuario,  é a persoa que ao marcar un determinado código 
accede ao servizo, e activa este. É o usuario que realiza a chamada.

• Operador que presta o servizo, é o operador titular da numeración.

• Operador  de  acceso  ao  servizo,  é  o  responsábel  da  facturación  e 
cobramento ao usuario final.

• Prestador do servizo, é a persoa física ou xurídica, pública ou privada que 
subministra o servizo.

Clasificación e numeración

Hai 2 tipos de servizos:

• Aqueles que implican unha soa descarga (unha melodía, un logotipo).

• Aqueles que comportan a recepción e facturación continuada de mensaxes 
SMS Premium (alertas, subscrición).

A numeración destas mensaxes é de cinco, seis ou sete cifras. As dúas primeiras (ou  
só a primeira, segundo o servizo) indican o prezo e as posteriores o tipo de servizo.

Os rangos de numeración establecidos para este tipo de servizos son os seguintes:

Formato dos 
números

Valores das cifras
Lonxitude 

dos 
números

Modalidades de servizo

2-5YAB

Y, A, B = de 0 a 9 5 cifras Prezo ≤ 1,2 €
O subrango 280AB utilizarase 

para campañas de tipo 
benéfico ou solidario.

2-7YAB

2-80AB

2-9YABM Reservado expansión a 6 
cifras

3-5YAB

Y, A, B= de 0 a 9 5 cifras

1,2 € < Prezo ≤ 6 €
3-7YAB

3-9YABM Reservado expansión a 6 
cifras

79-5ABM
A, B, M= de 0 a 9 6 cifras Servizos de suscripción con 

prezo por mensaxe recibida ≤ 
1,2 €

79-7ABM

79-9ABMC Reservado expansión a 7 
cifras

99-5ABM
A, B, M= de 0 a 9 6 cifras

Servizos exclusivos para 
adultos de prezo ≤ 6 €

99-7ABM

99-9ABMC Reservado expansión a 7 
cifras

De aquí podemos concluír que:

• O código 2, (números que comezan por 2), está destinado a prestar servizos 
de  prezo  inferior  a  1,20  €.,  e  que  o  subrango  280AB,  se  utilizará 
exclusivamente para campañas de tipo benéfico ou solidario.

• O código 3,  (os que comezan por 3) son servizos nos que o custo será de 
entre 1,2 e 6 euros.

• Os que comezan por 79: son servizos de subscrición e o prezo por mensaxe 
recibida será menor ou igual a 1,2 euros.

• Os que comezan por 99: son servizos con contidos para adultos e o custo por 
mensaxe enviada será, como máximo, de 6 euros.

Contido e prestación dos servizos

 Código 99   Este código está reservado para prestar servizos exclusivos 
para adultos.

Son servizos exclusivos para adultos aqueles servizos que difundan contidos 
eróticos, pornográficos, que propicien contactos de orde persoal ou colectiva 
vinculados aos servizos anteriormente mencionados e aqueles servizos cuxo 
contido se refiran a valores ou opinións morais, éticas, relixiosas e ideolóxicas. 
Ademais, estarán adscritos a este rango de numeración todos aqueles 
servizos, produtos ou contidos que se encontren expresamente prohibidos a 
menores de 18 anos.

Nesta modalidade de servizos indicarase de forma específica a súa total 
prohibición a menores de 18 anos na mensaxe de confirmación coa expresión 
«+18 anos». Ademais, todo soporte publicitario deberá conter a frase, de forma 
completa, «+18 anos».

A publicidade dos servizos deberá realizarse naqueles medios ou soportes que 
non teñan como destinatarios o colectivo da infancia e xuventude, e só nos 
seguintes medios publicitarios e tramos horarios:

 Televisión e radio entre as 22 horas e as 6 horas do día seguinte.

 Revistas  ou  publicacións  que  teñan  como  destinatarios  exclusivos  os 
adultos.

 Servizos de anuncios clasificados ou por palabras dos xornais.

 Nos  demais  medios  e  soportes,  sempre  e  cando  non  teñan  como 
destinatario,  atendendo  á  súa  difusión  e  contido,  a  xuventude  ou  a 
infancia.

Ademais  debe saber que... os  titulares  de  números  proporcionarán 
gratuitamente  ao  usuario  mediante  unha  ou  máis  mensaxes  anteriores  á 
subministración  da  prestación  solicitada  (mensaxe  de  inicio),  a  seguinte 
información:

 O seu nome e un enderezo electrónico.

 O número telefónico de contacto do centro de atención ao cliente.

 A natureza do servizo a proporcionar.

 Prezo total do servizo, incluíndo impostos.

 Convite a confirmar o servizo.  En calquera caso, a falta de resposta do 
usuario á mensaxe de petición de confirmación do operador entenderase 
como unha renuncia a recibir o servizo solicitado.

 Código 2.   Son servizos de prezo inferior a 1,2 €.

Na prestación destes servizos,  os titulares dos números están obrigados a 
proporcionar  gratuitamente  ao  usuario  mediante  unha  ou  máis  mensaxes, 
inmediatamente despois de que este recibise a prestación solicitada (mensaxe 
final), a seguinte información:

 O seu nome, e unha dirección electrónica.

 O número telefónico de contacto do centro de atención ao cliente.

 O prezo total do servizo, impostos incluídos.

 Código 3.  Son servizos de prezo superior a 1,2 € e inferior a 6 €.

Na prestación destes servizos,  os titulares dos números están obrigados a 
proporcionar  gratuitamente  ao  usuario  mediante  unha  ou  máis  mensaxes, 
inmediatamente despois de que este recibise a prestación solicitada (mensaxe 
final), a seguinte información:

 O seu nome, e un enderezo electrónico.

 O número telefónico de contacto do centro de atención ao cliente.

 A natureza do servizo.

 O prezo total do servizo, impostos incluídos.

 Convite a confirmar o servizo. En calquera caso, a falta de resposta do 
usuario á mensaxe de petición de confirmación do operador entenderase 
como unha renuncia a recibir o servizo solicitado.

Dereitos dos usuarios

• Ser informado da identidade do operador titular do número, de forma que o 
aboado ou usuario poida contactar con el sen dificultades. O operador deberá 
identificarse mediante unha mensaxe informativa na que incluirá o seu nome 
completo, o número de teléfono do servizo de atención ao cliente, e enderezo 
electrónico.

• Ser  informado  do  prezo  máximo  da  mensaxe,  impostos  incluídos  e  dos 
contidos dos servizos. O prezo publicitado da mensaxe debe de coincidir co 
prezo completo do servizo.

• Solicitar  a  desconexión dos  servizos  de tarificación adicional.  Deste  modo, 
logo de solicitude ao seu operador, o consumidor poderá asegurarse de que 
desde o seu teléfono móbil non se envíen mensaxes con custos superiores ao 
custo normal dun SMS.

• A recibir  factura  analizada onde se especifique o custo tanto  da parte que 
corresponde ao envío da mensaxe para darse de alta nese  servizo, como a 
que se refire ao servizo de tarificación adicional.

Ademais debe de saber que...

• Non poderán utilizarse números con tarificación adicional para a prestación de 
servizos de atención ao cliente ou de postvenda vinculados á adquisición dun 
ben ou prestación dun servizo.

• Non se poderá esixir aos consumidores o envío de dúas ou máis mensaxes 
suxeitas a tarificación adicional para completar o servizo.

• Os servizos destinados a solicitar ou ofrecer emprego ou traballo, directa ou 
indirectamente, non poderán ofrecerse por medio de números de tarificación 
adicional baseados no envío de mensaxes.

• En calquera caso, a falta de resposta do usuario á mensaxe de petición de 
confirmación do operador entenderase como unha renuncia a recibir o servizo 
solicitado.

Os servizos de subscrición (Código 79)

Os servizos que se prestan baixo o código 79 son servizos de subscrición, que son 
aqueles  que  implican  o  envío  de  determinadas  mensaxes  polo  operador  titular  do 
número ao subscritor, ben de forma periódica, ben cando se produzan determinados 
sucesos.

Para o envío destas mensaxes debe de existir solicitude previa de subscrición por  
parte do consumidor, da seguinte forma:

➔ «ALTA {evento}», substituíndo {evento} pola súa palabra clave.
➔ «BAIXA {evento}», substituíndo {evento} pola súa palabra clave.

Tras a recepción da solicitude de subscrición, o titular do número remitirá ao usuario, 
mediante unha ou máis mensaxes anteriores á subministración da prestación solicitada 
(mensaxe de inicio), a seguinte información:

• A natureza do servizo que se vai proporcionar,  indicándose en todo caso a 
forma de darse de baixa.

• Prezo total do servizo, incluíndo impostos, indicándose o prezo das mensaxes 
que vai  recibir  o usuario ou,  no seu caso, as cotas que se deberán aboar 
periodicamente.

Ademais, nestes servizos proporcionarase gratuitamente ao usuario mediante unha 
ou máis mensaxes anteriores á subministración da prestación solicitada (mensaxe de 
inicio), a seguinte información:

• O seu nome e un enderezo electrónico.
• O número telefónico de contacto do centro de atención ao cliente.
• A natureza do servizo que se vai proporcionar.

• Prezo total do servizo, incluíndo impostos.
• Convite a confirmar o servizo. En calquera caso, a falta de resposta do usuario 

á mensaxe de petición de confirmación do operador entenderase como unha 
renuncia a recibir o servizo solicitado.

Ademais debe saber que... será indiferente a utilización de letras maiúsculas 
ou minúsculas nas mensaxes de alta e baixa, debendo en todo caso dispoñer de igual  
tratamento e que tras a recepción da solicitude de baixa se remitirá ao usuario unha  
mensaxe de confirmación da baixa.

Concursos e sorteos

Para os servizos consistentes na realización dunha determinada acción diferente da 
subministración dun contido en resposta á mensaxe de invocación enviada polo usuario 
(por exemplo, votacións, concursos e outros), os titulares de números proporcionarán, 
unha vez efectuada a devandita acción, unha mensaxe informativa gratuíta sobre o 
resultado desta.

Os concursos ou sorteos que requiran poñer a proba a pericia ou coñecementos do 
usuario, combinación aleatoria ou calquera outra modalidade na que interveña a sorte 
ou o azar, deberán contar coas pertinentes bases que regulen o seu funcionamento, que 
deberán estar depositadas, con carácter previo á súa publicidade e celebración, ante un 
notario ou organismo público competente, de modo que sexan doadamente accesíbeis 

para os usuarios.

Os sorteos deberán someterse á normativa vixente de xogos de azar, e no seu caso, 
deberán contar coas autorizacións pertinentes, e a resolución do concurso ou sorteo 
deberá publicitarse de modo adecuado para permitir que sexa doadamente accesíbel 
polos usuarios.

Ademais  debe  saber  que... deberá  informarse  de  modo  individualizado  con 
claridade ao usuario agraciado do premio outorgado, sen que a súa obtención poida 
levar consigo custo ningún para este. Corresponderá ao operador titular do número a 
proba da notificación ao usuario premiado.

10. NORMATIVA 

A normativa española en materia de servizos de tarificación adicional é a seguinte:

• A Orde PRE/361/2002, do 14 de febreiro, de desenvolvemento no relativo aos 
dereitos dos usuarios e aos servizos de tarificación adicional, do título IV do 
Real Decreto 1736/1998, do 31 de xullo, polo que se aproba o Regulamento 
polo que se desenvolve o título III da Lei Xeral de Telecomunicacións.

• A  Orde  PRE/2410/2004,  do  20  de  xullo,  pola  que  se  modifica  a  Orde
PRE/361/2002,  do  14  de  febreiro,  de  desenvolvemento,  no  relativo  aos 
dereitos dos usuarios e aos servizos de tarificación adicional, do Título IV do 
Real Decreto 1736/1998, do 31 de xullo, polo que se aproba o Regulamento 
polo que se desenvolve o Título III da Lei Xeral de Telecomunicacións.

• Resolución  do  15  de  setembro  de  2004,  da  Secretaria  de  Estado  de 
Telecomunicacións  e  para  a  Sociedade  da  Información,  e  de  obrigado 
cumprimento para operadores e prestadores.

• Real Decreto 899/2009, do 22 de maio, polo que se aproba a carta de dereitos 
do usuario dos servizos de comunicacións electrónicas, concretamente o seu 
Capitulo X "Protección na utilización de servizos de tarificación adicional "como 
novo marco normativo para a prestación dos servizos.

• Orde ITC/308/2008, do 31 de xaneiro, pola que se ditan instrucións sobre a 
utilización de recursos públicos de numeración para a prestación de servizos 
de mensaxes curtas de texto e mensaxes multimedia.

• Resolución  do  4  de  decembro  de  2008,  da  Secretaría  de  Estado  de 
Telecomunicacións e para a Sociedade da Información, pola que se atribúe o 
código telefónico 905 á prestación dos servizos de tarificación adicional.

• A  Resolución  do  8  de  xullo  de  2009,  da  Secretaría  de  Estado  de 
Telecomunicacións e para a Sociedade da Información, pola que se publica a 
modificación  do  código  de  conduta  para  a  prestación  dos  servizos  de 
tarificación adicional do 23 de xullo de 2004.

• A  Resolución  de  8  de  xullo  de  2009,  da  Secretaría  de  Estado  de 
Telecomunicacións e para a Sociedade da Información, pola que se publica o 
código  de conduta  para  a  prestación dos  servizos  de  tarificación adicional 
baseados no envío de mensaxes.

11. CONSELLOS FINAIS

• Desconfíe se recibe chamadas ou mensaxes avisándoo de premios, avisos, 
contactos...,  solicitándolle a realización de chamadas a calquera número de 
tarificación adicional.

• Solicite información do prestador do servizo recorde que sempre debe 
identificarse. Non responda a mensaxes de procedencia descoñecida.

• Confirme se está a darse de alta nun servizo de subscrición de mensaxes 
polo que lle enviarán mensaxes periodicamente e lle cobrarán. Fíxese se esta 
activando un Servizo de Subscrición, xa que de ser así comezará a recibir 
mensaxes cos contidos solicitados continuamente. Non envíe ningunha SMS 
para contratar un servizo sen comprobar o prezo da mensaxe, e se existe ou 
non unha cota mensual.

• Inspeccione a páxina web do operador, pois debe incluír na súa páxina de 
internet, de forma destacada, a súa dirección postal.

• Ignore unha mensaxe se non está interesado nun servizo, pois, a falta de 
resposta  do  usuario  a  calquera  mensaxe  de  confirmación  do  operador 
entenderase como unha renuncia a recibir o servizo solicitado, equivalente a 
todos os efectos a unha mensaxe de rexeitamento.

• Controle o  posíbel  uso destes  servizos  por  menores,  pois  se establecen 
horarios específicos para a publicidade e o funcionamento de servizos dirixidos 
a  menores,  e  só  poderán  emitirse  entre  as  8  e  as  23h.  Ademais,  debe 
indicarse e advertirse que se precisa o consentimento dos pais ou titores e/ou 
titular do teléfono para o uso do servizo, na publicación ou medio no que se 
promovan.

• Revise sempre a factura e en caso de dúbida solicite información á OMIC.

E lembre que…

• As liñas  905 pensadas  para  concursos  son tamén números  de  tarificación 
adicional.

• Os titulares de números non poden esixir aos consumidores o envío de dúas 
ou  máis  mensaxes  suxeitas  a  tarificación  adicional  para  a  solicitude  dun 

determinado servizo.

• Ningunha  compañía  telefónica  inclúe  no  seu  réxime  de  tarifa  plana  as 
chamadas a liñas de tarificación adicional, debendo asumir o subscritor o seu 
custo á marxe de tarifas contratadas por separado.

• Non poderán utilizarse números con tarificación adicional para a prestación de 
servizos de atención ao cliente ou postvenda vinculados á adquisición dun ben 
ou a prestación dun servizo.

• Os servizos destinados a ofrecer emprego ou traballo non poderán ofrecerse 
por medio de chamadas a números de tarificación adicional.

